Мирзавали Қўчқаров, Олтиной Раҳимжанова
(Наманган, Узбекистан)
ТАЪЛИМДА АХБОРОТ КОММУНИКАЦИОН ТЕХНОЛОГИЯЛАРДАН ФОЙДАЛАНИШ
 Бугунги кунда ёшларни юксак маънавиятли, ижтимоий-сиёсий ҳаётда доимо ўз мустақил фикрига эга, касб-ҳунар маҳоратини эгаллаган шахс сифатида шакллантириш энг долзарб, юртимизнинг бугунги ва эртанги ҳаётини белгилаб берувчи муҳим масала ҳисобланади. Шахсни шакллантириш кенг қамровли тушунча ҳисобланиб, унда бевосита таълим ва тарбия масалалари ҳам ўрин олган. Президентимиз И.А.Каримов таъкидлаб ўтганларидек: “Ёшларни замонавий фан-техниканинг, умуман, илм-фаннинг ютуқларидан баҳраманд қилмасдан туриб, уларга юқори малакали ихтисос эгалари бўлиб етишишга шароит туғдирмай туриб, биз республикамиз халқ хўжалигини, саноат ишлаб чиқариш соҳаларни тубдан ўзгартира олмаймиз.”
. Республикамизда етук малакали мутахассислар тайёрлашга йўналтирилган таълим тизими ана шундай баркамол шахсни тарбиялашни ўз олдига мақсад қилиб қўйган “Кадрлар тайёрлаш миллий дастури”, “Таълим тўғрисида”ги Қонун таълимда олиб борилаётган ислоҳотларнинг бош мезони ҳисобланади. Бу мезон асосида такомиллаштирилган, замон талабларига жавоб бера оладиган дастурлар, ўқув дарсликлари яратилмоқда. Таълим муассасалари, хусусан, мактаблар қайта реконструкция қилиниб, замонавий андозалар даражасига тенглаштирилмоқда. Ана шу асосда таълим жараёни ҳам бевосита шакллантирилиб унинг самарадорлигини оширишга аҳамият берилмоқда. Барчамизга маълумки, таълимда олиб борилаётган ишларнинг самараси бир қанча омилларга: дарсларни тўғри ташкил эта олиш, дарс жараёнида янги педагогик технологияларни қўллай билиш, шу билан биргаликда ахборот-коммуникацион технологияларидан тўғри ва унумли фойдалана олишга боғлиқ. 

           Ўқитиш жараёни: педагог, таълим олувчи ва ўқитиш воситаларининг ўзаро таъсиридан иборат бўлиб, ҳозирги замон ахборот технологиялари имкониятлари ўқитиш воситаларига ўқитувчи ва таълим олувчи вазифаларининг бир қисмини юклаш имконини беради. Ахборот-коммнуникация технологиялари қўлланиладиган дарсларнинг қулайлиги шундаки, унда ўқувчининг ўқув материалларини ўзлаштириб олаётганлигини доимий кетма-кет кузатишга, назорат олиб боришга, керак ҳолларда тузатишлар киритиб боришга имконият яратилади. Таълимда ахборот-коммуникацион технологияларини қўллаш орқали ўқитишнинг ва билимларни ўзлаштиришнинг нутқ, сўз, товуш билан боғланган усуллари иккинчи навбатга ўтиб, ўқитишнинг тасаввурлар, шакллар, ранг, тасвирий кўрсатувлар билан боғлиқ усуллари биринчи ўринга ўта бошлайди. Шунинг учун ҳам ахборот технологиялари асосидаги дарсларда қизиқиш, ўзини - ўзи бошқариш, янги билимларни ўзлаштириб боришга интилиш дарс охиригача сақланиб қолади.
      Республика Таълим   Маркази  тақдим этган мультимедиа  маркази томонидан ишлаб чиқилган  бошланғич синф дарсларига 7 номдаги  мультимедиа  иловалари ўқитувчилар учун айни муддао бўлди, десак мублаға бўлмайди. Ҳозирда барча умумтаълим мактабларида ушбу мультимедиа иловаларидан самарали фойдаланишмоқда. 

Ўқитувчининг ўқув-тарбиявий фаолиятида компьютер  технологиялардан фойдаланиш  ўқитувчи меҳнатини енгиллаштиради, унинг самарадорлигини оширади. Ўқув жараёнида ўқитишнинг техник воситаларидан фаол фойдаланилишига қарамасдан, улар ёрдамчи дидактик восита ҳисобланади. Анъанавий таълимда ўқитувчи билим берувчи сифатида асосий рол ўйнайди. Ўқитувчининг ўқувчилар билан мулоқоти ахборот узатишнинг асоси ҳисобланади. Ўқитишнинг ўқитувчи ва ўқувчининг мулоқотига асосланган анъанавий усулларидан фойдаланиш техника қанчалик мукаммал бўлмасин, фаолият тўғри ташкил этилмаса яхши натижа бермайди. Албатта, бундай мулоқотнинг ахборот билан тўйинганлиги ва педагогик-психологик жиҳатдан ўқувчига мослиги жараёнда ишлатилаётган техник воситалар даражасига боғлиқ. Компютер ўқитувчи ва ўқувчи ўртасида воситачи бўлиб хизмат қилиш билан бирга, ўқув жараёнининг бир қисмини ўз зиммасига олади. Бунда маълумотларни сақлаш учун унинг хотираси ва қайта ишлаш учун мултимедиа воситалари бор. Шу билан бирга, турли маълумотлар базаси билан ишлаш имконияти мавжуд. Шу сабабли ўқувчи тармоқ орқали истаган маълумотини олиши мумкин. Ўқув жараёнида ахборот-коммуникация технологияларидан фойдаланиш тафаккур кўникмаларини ва мураккаб вазифаларни ҳал қилиш малакаларини ривожлантиришнинг янги йўлларини очиб беради, таълимни фаоллаштириш учун янги имкониятларни тақдим этади. Ахборот коммуникация технологиялари дарс ва мустақил машғулотларни янада қизиқарли ва ишончли, ўрганиладиган ахборотнинг катта оқимини осон ўзлаштириладиган қилиш имконини беради.  Ахборот технологияларидан фойдаланишда ахборотларнинг жамланганлиги, кўргазмалилиги, яъни турли хил тақдим этиш имкониятларининг мавжудлиги, анимациялардан фойдаланиш, таълим-тарбия олувчиларнинг ёши ва физиологик хусусиятларига мос ахборотларни тақдим этиб бориш ўқувчиларда билим олишга бўлган ички ҳаракатлантирувчи мотивларни юзага келтиради. 
Ҳозирги кунда таълим жараёнини сифатли ташкил этиш бугунги куннинг ўта долзарб муаммоси сифатида давлат сиёсатининг кун тартибига киритилган. Шундай экан, биз ўқувчиларга  мавзуни тушунтиришда уларни ҳар томонлама билимларни  осон ўзлаштиришлари учун етарли шароит яратиб беришимиз, замонавий таълимнинг барча ютуқларидан фойдаланган ҳолда дарсларни самарали ташкил қилишимиз лозим. Бунда албатта техник воситалардан фойдаланишиниг аҳамияти жуда катта бўлиб,   бунда биз 70-80% гача самарадорликка эришишимиз мумкин.  


Дарс жараёнини компьютер воситаларидан фойдаланиб, кўргазмали тарзда ташкил этиш  бир томондан ўқувчилар диққатини максимал даражада бир мавзуга қаратишга эришилишига олиб келса, иккинчи томондан матн кўринишида бериладиган ўқув  материалларидан тубдан фарқ қилиб тасаввурларни кенгайтиришда асосий роль ўйнайди. 

Дарсларда техник воситалардан асосан компьютер воситалари, шу билан биргаликда, видеопроекторлар, ДВД ҳамда ВСД плеерлардан фойдаланиш орқали дарсларни тўла ўзлаштиришларига эришишимиз мумкин.

